Avgerð frá 28.06.2001, j. nr. 20S01-0104
- frádráttur fyri hall við sølu av húsum og teldu
- seyðahald
- kærufreist
§ 8 og § 16 í lógini um toll- og skattafyrisiting

· Samandráttur: Toll- og Skattstovan broytti skattskyldugu inntøkuna hjá skattgjaldara frá 288.754,- kr. til 325.993,- kr., tí T&S góðtók ikki frádrátt uppá 24.139 kr. sum hall av sølu av húsum og 13.100 kr. sum hall av sølu av teldu - bæði frádrigin í samband við seyðahald kærarans. 
Skattgjaldarin kærdi avgerðina til kommunalu skattakærunevndina, sum ikki viðgjørdi kæruna, tí hon var ov seint innkomin. Henda avgerð varð kærd til landsskattakærunevndina, sum ikki viðgjørdi teir materiellu spurningarnar í kæruni. Men hinvegin viðgjørdi avgerðina hjá kommunalu skattakærunevndini at avvísa kæruna, og her avgjørdi landsskattakærunevndin at staðfesta avgerðina hjá kommunalu skattakærunevndini. 

Málslýsing:
Við skrivi dagfest 24. august 2000 hevur Toll- og Skattstovan, Øki fráboðað skattgjaldara, at skattskylduga inntøka hansara fór at verða broytt frá 288.754,- kr. til 325.993,- kr., tí Toll- og Skattstovan hevur ikki góðtikið frádrátt hansara uppá ávikvist 24.139 kr. sum hall av sølu av húsum og 13.100 kr. sum hall av sølu av teldu - bæði frádrigin í samband við seyðahald kærarans.

Viðvíkjandi húsunum sigur Toll- og Skattstovan, at eingin heimild er at veita frádrátt fyri hall við sølu, hvørki tá talan er um privat ella vinnulig hús. Viðvíkjandi telduni sigur Toll- og Skattstovan, at hon metir, at hendan er ikki vinnulig, tí hon er ikki neyðug fyri at vinna inntøkurnar.

Í skrivinum frá 24.08.2000 gevur Toll- og Skattastovan upplýsing um 4 vikurs kærufreistina.

Við skrivi dagfest 4.10.2000 kærir skattgjaldarin part av avgerðini (spurningin um frádrátt fyri tap uppá telduna) til Kommunalu skattakærunevndina.

Í avgerð dagfest 27.11.2000 fráboðar Kommunala skattakærunevndin, at kæran er viðgjørd, og at hon verður avvíst, tí 4 vikurs kærufreistin er ikki hildin.

Við skrivi dagfest 4.12.2000, móttikið á Føroya Kærustovni 7.12.2000, verður avgerðin hjá Kommunalu skattakærunevndini kærd til Landsskattakærunevndina. Kærarin er tá umboðaður av grannsoðara.

Í skrivi dagfest 14 12.2000 biður Kærustovnurin kæruumboðið geva frágreiðing um, hví kært var ov seint til Kommunalu skattakærunevndina. Einki svar er komið frá kæruumboðnum.

Viðmerkingar og avgerð frá Landsskattakærunevndini:
§ 24, stk. 2 í lógini um toll- og skattafyrisiting er soljóðandi: ”Skattgjaldari kann sjálvur senda inn kæru um skattseting. Tó kann skattgjaldarin ikki skjóta skattseting til landsskattakærunevndina, hevur hann ikki í rættari tíð sent kæru um hana til kommunalu skattakærunevndina uttan so, at hann heldur fram, at hann er ikki skattskyldugur, ella tað eru gjørd slík formlig mistøk, tá hann varð settur í skatt, at tey kunnu ógilda skattsetingina. Kæra skal verða send, áðrenn 4 vikur eru lidnar frá tí, at skattgjaldarin fekk boð um álíkningina.”

Í hesum føri hevur kærarin kært til kommunala skattakærunevnd og fingið fráboðað eina avgerð, sum hann hevur kært víðari. Avgerðin hjá kommunalu skattakærunevndini er ein avgerð um at avvísa eina kæru, tí kærufreistin ikki verður hildin. Teir materiellu spurningarnir í kærumálinum eru tí ikki viðgjørdir av kommunalu skattakærunevndini.

Sambært § 24, stk. 2 førir hetta til, at skattsetingin ei heldur kann kærast til Landsskattakærunevndina, uttan so at formlig mistøk eru gjørd í samband við skattsetingina, sum kunnu ógilda skattsetingina, ella at kærarin ikki er skattskyldugur. Hesum viðvíkjandi viðmerkti Landsskattakærunevndin, at sum málið er lýst, eru eingir upplýsingar, sum benda á, at tað í hesum føri er grundarlag fyri at gera undantak frá nevndu meginreglu. Vísandi til § 24, stk 2 og 3 í lógini um toll- og skattafyrisiting avgjørdi Landsskattakærunevndin tí ikki at viðgera teir materiellu spurningarnar í kæruni.

Nevndin metti tó, at § 24, stk. 2 ikki er í vegin fyri, at spurningurin um avvísingina kann kærast til Landsskattakærunevndina. Viðgerðin hjá Landsskattakærunevndini snýr seg tí bert um avgerðina hjá Kommunalu skattakærunevndini at avvísa kæruna.

Hesum viðvíkjandi er upplýst, at kæruumboðið / kærarin er biðin um at greiða frá orsøkini, hví kært varð ov seint, men einki er frætt aftur frá teimum. Kæran er tí avgjørd út frá fyriliggjandi upplýsingum t.v.s avgerðini hjá Toll- og Skattstovuni, kærunevndaravgerðini og kæruni til Landsskattakærunevndina, tí mett varð, at hesi skjøl kundu nýtast sum grundarlag fyri eini avgerð.

Sambært §§ 8 og 16 í lógini um Toll- og Skattafyrisiting er ásett, at kæra um skattseting skal vera kommunalu skattakærunevndini í hendi innan 4 vikur frá, at avgerðin um skattsetingina er móttikin. Einki er nevnt um møguleikarnar fyri at gera undantak. Sambært vanligum fyrisitingarrætti kann kærunevnd tó gera frávik frá eini kærufreist, um talan er um serliga umskylduligar umstøður fyri, at kært er ov seint, ella at talan er um eina skilliga skeiva avgerð.

Um gongdina í málinum er av skjølunum staðfest, at avgerðin er dagfest hósdag 24.08.2000. Væntast má, at avgerðin undir vanligum umstøðum er komin kæraranum í hendi í síðsta lagi mánadag 28.08. Kærufreistin verður tá 25.09.2000. Kæran er dagfest 4.10.2000, men nevndin hevur ikki upplýsingar um, nær kæran er komin inn til Kommunalu skattakærunevndina. Væntast kann tó, at hetta er einar 2 – 3 dagar eftir dagfestingina. Men longu av dagfestingini av kæruni sæst, at kært er ov seint. Sum útgangsstøði er tað tí rætt, at Kommunala skattakærunevndin hevur avvíst kæruna. 

Av avgerðini dagfest 27.11.2000 kann ikki staðfestast, um kærarin hevur fingið høvi at greiða frá, hví kært er ov seint, so Kommunala skattakærunevndin kundi havt mett um, um undantak kundi gerast frá kærufreistini. Hesin møguligi mangul er tó avhjálptur við skrivi frá Kærustovninum 14.12.2000, har kærarin fær høvi at greiða frá umstøðunum í samband við kæruna.

Ei heldur kann staðfestast, um Kommunala skattakærunevndin hevur mett um, um talan er um skilliga skeiva avgerð frá Toll- og Skattstovuni, og um tað av hesum kann gerast undantak frá kærufreistini. Út frá tí metan, at avgerðin hjá Toll- og Skattstovuni viðv. telduni ikki kann sigast at vera skilliga skeiv, tí tað altíð er ein ítøkulig meting, um eitt aktiv verður nýtt vinnuliga ella ikki, ella er neyðugt fyri at reka ein vinnu, er Landsskattakærunevndin av tí áskoðan, at hesin møguligi mangul ikki førir til ógilding av avgerðini hjá Kommunalu skattakærunevndini.

Vísandi til hesi viðurskifti avgjørdi Landsskattakærunevndin at staðfesta avgerðina hjá Kommunalu skattakærunevndini.

Sambært § 25, stk. 5 í lógini um toll- og skattafyrisiting kann úrskurður Landsskattakærunevndarinnar skjótast inn fyri Føroya Rætt innan 3 mánaðar eru farnir.”

